
• Анастасия Семёновна Чоросова
1926 сыллаахха Сунтаар
Тэҥкэтигэр төрөөбүтэ. 1949
сыллаахха Тотонов Алексей
Григорьевич диэн Ырбаачай
бириискэтигэр үлэлиир киһиэхэ эргэ
тахсыбыт. Үс оҕолоох.

• 1954 сыллаахха киэҥ сиргэ диэн
ааттаан Тойбохойго көһөн
киирбит. Рабкоопка 1982 сылга
диэри биэкэринэн үлэлээбитэ.

• Анастасия Семёновна сцена
ветерана этэ: нэһилиэк иһигэр
ыытыллар тэрээһиннэргэ кыттан,
дьон-сэргэ махталын ылбыта.
Улуус ыһыахтара, фестиваллара
кинитэ суох барбаттара.

Чоросова Анастасия Семеновна – Чооруос Нааста
(1926-1999)



• Анастасия Семеновна 1926 сыллаахха кулун
тутарга урукку Куокуну нэһилиэгин Тэҥкэтигэр
Усталаах Күөлэ диэн сиргэ Чооруос оҕонньор
уолун аахха төрөөбүт. Кини кэнниттэн үс уол
оҕолоохтор эбит.

• Аҕата Сэмэн Чооруоһап Тэҥкэҕэ бастакы
«Ойуунускай» колхоһу тэрийбит киһи буолар. Ол
колхоһу кэлин, Ойуунускайы норуот өстөөҕө
оҥорбуттарын кэннэ, «Саҥа суол» диэн уларытан
ааттаабыттар. Ол бастакы колхоз аҕыс ыалынан
тэриллибит.



• 1990 сыллаах муус устар ыйга Анастасия
Семеновналыын көрсүһүүбэр маннык кэпсээбитэ:
- Эһэбин Борокуоттаах Чооруос диэн ааттыыллара
үһү. Мин кини туһунан үксүн ийэм кэпсээнинэн
билэбин. Аҕам төрөппүтүн кытта тапсыбата үһү. Ол
иһин эбитэ дуу, эһэм туһунан дьоһуннаан кэпсиирин
өйдөөбөппүн.

• Эһэм Чооруос диэн ааттаммыта уҥуоҕа кыратыттан
эбит, оттон Борокуоттааҕа диэн кэлин байан,
атыыһыт буолбутун кэннэ аат быспыттар. Борокуот
Тэҥкэҕэ тохтоон, ас-таҥас түһэрэн барара үһү, ол
аһын-таҥаһын Чооруос дьоҥҥо атыылыыр эбит.
Ийэм: «Эһэҕэр оннооҕор бүтүн борокуот тохтуура», -
диирин өйүүбүн. Чооруос оҕонньор Уһун Үрэх диэн
сиргэ олорбут, кыыстаах уол оҕолоохтор эбит. Миэхэ
эдьиийим аатын биэрбиттэр, Нааста диэн.



• Миэхэ ийэбиттэн кэриэһэ Зингер иистэнэр массыына уонна хомуһа
хаалбыта. Хомуспун быйыл саас Оҕотоойоп Бүөтүр хомусчут
көрдөөн ылбыта. Хомуһум атаһын Амынньыкы уус хомуһун
биэрбитэ.

• Ийэм былыр, хомуһун бэйэтэ көрдөһөн, Куокуну ууһугар Көөттө
Көстөкүүҥҥэ оҕустаран ылбыт. Ол уус ойоҕо Даарыйалыын
бэртиилэрэ үһү. Ийэм үчүгэй иистэнньэҥ этэ, онон, бука, таҥаһын
тигэн биэрэрэ буолуо. Ийэбэр дьүөгэлэрэ кэлэллэрэ: Нолуу ойоҕо
Огдооччуйа, Хаамар Хабырыыс Ойоҕо Татыйыына. Онно ийэбин:
«Ыл эрэ, Даарыйа, хомускун таһаар эрэ, истиэҕи»,- дэһэллэр.

• Ийэм оччоҕо кыра туос чабычахтан, бөҕүн быыһыттан, хомуһун
хостоон таһааран тардан барар. Хомуһа быалаах мас хаалаах, хаата
хаппаҕа суох, быатынан эрийэн баайан кэбиһиллэр. Ийэм
тойуктаах этэ, дьикти үчүгэй, лыгырҕаабыкка дылы күөмэйдээҕэ.
Миигин хомустаан үтүгүннэрэн үөрэтэр этэ. Бастаан ыллаан
биэрэр, онтон саҥаран тардан иһитиннэрэр.

• Ийэбиттэн үөрэммит «Быттык-Быттык Маарыйабын», «Үһү
дииллэр», «Кымыс үрдүн ырыата» диэннэрбин билигин да сценаҕа
тарда сылдьабын. «Быттык-Быттык Маарыйа» ити билигин ырыаҕа
ылланар Маарыйа буолбатах, атын Маарыйа быһыылаах.
Үҥкүүлээх, тойуктаах баай киһи кыыһа олорон ааспыт. Ол кыыс
Чолоҕор атыыґыт диэҥҥэ хаартылыы бараары туран ыллаабыт үһү,
диирэ мин ийэм. Хоһооно сүрдээх уһун этэ. Ону мин ситэри
үөрэппэтэхпин, умнан даҕаны эрэбин.



• Көөттө Көстөкүүн диэн Куокуну тимирин ууһа.
Хомуһу баһын билэ охсор киһи кини дииллэрэ.
Ийэм хомуһа иитэ олус кыра этэ. Итинник хомуһу
ханна да түбэһэн көрө иликпин. Иитэ тоҕо
кыраный диэн ийэбиттэн ыйытарбын: «Тылын
дорҕооно иитин иһигэр тардыллан хаалан тыаһа
мөлтүүр, ол иһин кыра гынабын диир этэ Көөттө
уус», - диирэ.

• Ийэм сайын оттуу уонна бурдук быһа бардаҕына,
бырааттарбын саататаары ылан хомустуурум,
туойарым, ыллыырым. Ийэм: «Чыычааҕыам,
хомуспун тоһутаайаҕын», - диирэ.



• Билигин икки сиэн кыргыттарбын үөрэтэ сылдьабын.
Ньургуйаана, Настя даҕаны хомуска сыстыах
курдуктар. Хоһуйарга, тыла иһиллэр гына тардарга
үөрэтэ сатыыбын. Уруккулуу тардыы умнуллан,
аныгы оҕо таах тыас таһааран эрэ тардар буолла.
Былыргы матыыптарга, туойан тардарга оскуолаттан
ыла саҕалаан үөрэтиэххэ баара.

• Ити тойуктаах хомуһу үҥкүү тылын этэргэ үөрэтэр
курдук, дьоҕурдаах уруккулуу тардааччылары
сүүмэрдээн үөрэттэрэн, саха хомуһун суолтатын
сүтэримиэххэ баара, - диэн Анастасия Семеновна ирэ-
хоро кэпсээннээх киһи буолта.



Анастасия Семеновна сиэннэриниин Ньургуяналаах Настялыын
1989 сыл



Анастасия Семеновна күтүөтэ, Тойбохой
нэһилиэгин бастыҥ уопсастыбанньыга,
селькор Валерий Петрович Илларионов
ийэ кыннын туһунан маннык ахтан
суруйбута: «Биһиги ийэбит 1952 сыллаахха
аймаҕа Егор Андреевич Амбросьев
ыҥырыытынан Тойбохойго көһөн киирэн
биэкэр үлэтигэр ылыллыбыт уонн 1982
сыллаахха пенсияҕа тахсыар диэри отут
сыл эҥкилэ суох нэһилиэнньэ тотоойу,
иҥмтиэлээх, минньигэс килиэбинэн
тиһигиг быспакка хааччылларын туһугар
күүһүн-кыаҕын, бириэмэтин аахсыбакка
үтүө суобастаахтык үлэлээн ааспыта.

Оччотооҕу бэкээринэ үлэтэ диэн киһи
сыратын-сылбатын ылар, кыһыннары-
сайыннары итиигэ-буһууга хатар, ала
түүнтэн саҕалаан баран киэһэ хараҥа
буолуор дылы күүстээх үлэ этэ. Килиэби
кирпииччэ оһоххо буһараллара. Барыта
илии үлэтэ этэ: ол курдук, 70 киилэлээх 10-
ча куул бурдугу ыскылааттан таачыкаҕа
соһон аҕалан, аппаара охсон сарсыҥҥы
буһуохтаах тиэстэни бэлэмнээһинтэн бэлэм
бородууксуйаны тиэйэн, маҕаһыыннарга
тиэрдии курдук үлэни барытын хары
күүһүнэн оҥороллоро. Ити курдук, биир
күҥҥэ 700-800 килиэби астаатахтарына эрэ
бүтүн нэһилиэги хааччыйар усулуобуйа
үөскүүрэ.

Ийэбит кэнники сылларга
сэбиэдиссэйдииригэр бииргэ үлэлиир
дьонун түмэ тардан, сөптөөх сыал-сорук
туруоран, былааннарын куруук аһара
толорон,иллээхтик-эйэлээхтик үлэлээн,
куруук хайҕалга сылдьар этилэр».



Анастасия Семеновна кыыһа Вера Софроновна
ийэтин туһунан олус иһирэхтик ахтар:

Ийэм, дьиҥинэн эттэххэ, миигин элбэххэ
уһуйбута. Дэриэбинэҕэ буолар бары тэрээһиннэргэ
мэлдьи санаатын ууран туран кыттара: хомустуура,
ыһыахтарга үҥкүү тыла этэрэ, сахалыы таҥаһы
бэйэтигэр, сиэннэригэр саҥаттан саҥаны тигэн, ону
дьоҥҥо көрдөрөн саха төрүт таҥнар таҥаһын
пропагандалыыра. Билиҥҥэ дылы олорбута буоллар
дьон үксэ сахалыы таҥнарын көрөн төһөлөөх үөрүөх
этэй дии саныыбын.

Хомойуох иһин, ийэм оннук кэмҥэ тиийбэтэҕэ.
Арай, бүтэһигин, Ньурбаҕа ыһыахха бара сылдьан
астынан бөҕө кэлээхтээбитэ: дьон-сэргэ сахалыы
таҥаһы кэтэр буолан эрэр эбит, элбэх киһи сахалыы
таҥныбыта көрүөххэ үчүгэйэ бэрт. Ити 1999 сыл
сайыныгар бу Орто дойду олоҕуттан бараахтаабыта.

• Мин, ийэм уһуйуутунан буолуо, хомуска
улаханнык оонньооботорбун да, кулууп ыытар
үлэтигэр кыаҕым баарынан кытта сылдьабын.
«Дуораан» ансамблга - 2011 сылга тэриллиэҕиттэн,
2017 сылтан Мария Николаевна Семенова салайар
«Далбар» үҥкүү ансамблыгар киирэн, дьарыктанан,
араас тэрээһиннэргэ кыттабын.



«Дуорааннар» салайааччыбыт - Титова Александра Егоровна. Биһиги
2014 сыллаахха Кытай Шанхай куоратыгар норуоттар икки
ардыларынааҕы конкурска ситиһиилээхтик кыттан, I степеннээх Лауреат
буолан үөрэн-көтөн кэлбиппит, онтон 2019 сылга Санкт-Петербург
куоракка баран эмиэ улахан ситиһиилээхтик сылдьыбыппыт. Быйыл
ырыабыт ансаамбылын 10 сыллаах юбилейын бэлиэтээри бэлэмнэнэбит.
Үҥкүүбүтүнэн улууска эмиэ ситиһиилээхтик кыттабыт. 2020 сылга
«Кылаан» бириис ылан 30 тыһ. харчынан бириэмийэлэммиппит.

Ити курдук, ийэм барахсан уһуйуутунан сахалыы тыыммын тута
сылдьабын. Оһуохайдыырбын эмиэ олус сөбүлүүбүн. Оҕолорум,
сиэннэрим эмиэ нэһилиэк, улуус култууратыгар сыстан, үгэс утумун тута
сылдьалларыттан үөрэбин.



Анастасия Семёновнаттан хомуллубут матырыйаал:

Ийэбиттэн үөрэммитим диэн хомуска тардан
биэрбитин устубутум. Кини хомуска тардар
истиилэ былыргылыы сыыйа тардыы, лирическэй
хоһуйуу.



Быттык-Быттык Маарыйа

Быттык-быттык Маарыйабын,
Былатыан кинээс кыыһынабын,
Угаар кулуба удьуорунабын,
Сэлэнээс кинээс сиэнинэбин,
Быыпсай кинээс көссүүтэбин.
Быттык-быттык Маарыйабын
Чолоҕор маҥаас ынахтаахпын,
Тоҕус чабычах үүттээхпин,
Тоҕус атыйах арыылаахпын, 
Тоҕус уһаат тардаахпын.

Быттык-быттыкМаарыйабын,
Ырбалдьытар Ыстапаан,
Ыҥыырдарбын уураахтаа,
Хотолдьутар Хонооһой
Холуммун тардан кулунууй,
Дьирэлдьийэр Дьэрэмэй
Дьириммин тардан кулунууй.
Дьүүнэ Сэмэн оҕонньор
Төргүүлэрбин баайаахтаа, 
Аанакалыыр атаһыам,
Ааммын аһан биэрээхтээ -
Чолоҕоркоон атыыһыкка
Торгуйдаһа барабын...



• «Үһү» дииллэр

Һит-тиэ, һит-тиэ Харалаампый
Һит-тиэ, һит-тиэ табаката
Һит-тиэ, һит-тиэ бакаайыта
Һит-тиэ, һит-тиэ бааллыбыт.
Һит-тиэ, һит-тиэ Харалаампый
Һит-тиэ, һит-тиэ кугаһыктыыр
Һит-тиэ, һит-тиэ табаката
Һит-тиэ, һит-тиэ куотаахтаабыт.
Һит-тиэ, һит-тиэ Харалаампый
Һит-тиэ, һит-тиэ харакалыыр
Һит-тиэ, һит-тиэ табаката
Һит-тиэ, һит-тиэ хаалаахтаабыт
Һит-тиэ, һит-тиэ үһү дииллэр.

Һит-тиэ, һит-тиэ Харалаампый
Һит-тиэ, һит-тиэ мааныкалыыр
Һит-тиэ, һит-тиэ Маарыйата
Һит-тиэ, һит-тиэ маҥаныгар
Һит-тиэ, һит-тиэ баҕарбытын,
Һит-тиэ, һит-тиэ Харалаампый
Һит-тиэ, һит-тиэ кыраһыабай
Һит-тиэ, һит-тиэ Кылаабата
Һит-тиэ, һит-тиэ кыҥастаһа
Һит-тиэ, һит-тиэ тураахтаабыт.
Һит-тиэ, һит-тиэ Харалаампый
Һит-тиэ, һит-тиэ үчүгэйдиир
Һит-тиэ, һит-тиэ Өрүүнэтигэр
Һит-тиэ, һит-тиэ үчүгэмсийэн
Һит-тиэ, һит-тиэ тиийбитигэр
Һит-тиэ, һит-тиэ үүрүллүбүт
Һит-тиэ, һит-тиэ үһү дииллэр!



Кымыс үрдүн ырыата

Аһаак-аһаак аһаакай,
Аһаакайдыыр аһаакай!
Оһоок-оһоок оһоокой,
Оһоокойдуур оһоокой!
Сабыр самыыр саккыраан, 
Самаан сайын салаллан, 
Саха ыала мунньустан
Сайылыкка тахсыыта
Саамал кымыс ыһыаҕын
Саймаардыаҕыҥ, атастаар.

Тула ыалы мунньуталаан
Чороон иһити чохчолоон,
Бары дьону ыҥыртаан
Матаар иһити бааралаан,
Ыраах ыалы ыҥыртаан
Ымыйа иһити ыксалаан, 
Кэрэмэс кытыт үүттэрин
Кэһии гынан оҥостон,
Кэрбэҥ маска киллэрэн
Кымыс гынан оҥорон,
Саар ыаҕаска кутталаан
Бастыҥ дьоҥҥо туруорар
Мааны үгэстээх этибит.
Аһаак-аһаак аһаакай,
Аһаакайдыыр аһаакай!
Оһоок-оһоок оһоокой,
Оһоокойдуур оһоокой!



Хаҥастан уҥа: Настя, Анастасия Семеновна,
Стася, Петя, Света, Ньургуяна.

Ити курдук, олох сиэринэн, Анастасия Семеновна Чоросова 
– Чооруос Нааста кэрэ ырата: ырыата-тойуга, дьуохара-

үҥкүүтэ, дьырылыыр хомуһа  кини ыччаттарыгар салҕанар. 

Матырыйаал тахсарыгар ийэлэрин туһунан 
ахтыы, хаартыска биэрэн көмө оҥорбут 

Илларионовтар дьиэ кэргэҥҥэ барҕа 
махталбытын тиэрдэбит!

